
ВЯРТАННЕ КАНЦЛЕРА
 У БЕЛАРУСІ  АДЗНАЧЫЛІ  450-ГОДДЗЕ  ЛЬВА  САПЕГІ

СТАР.3

«АРАНЖАВЫЯ» СУПРАЦЬ
«БЕЛА-БЛАКІТНЫХ»

СТАР.5

«ХАРОШАЕ ПАГАДНЕННЕ»
З РАСІЯЙ

Працяг тэмы – на стар. 2, 4.

4­га красавiка адзначалася
450­я гадавіна з дня нарад­
жэння  Льва  Сапегi  (1557—
1633), вядомага дзяржаўнага
дзеяча  Вялiкага  княства
Лiтоўскага.

Напярэдадні  Рэспублi­
канская мастацка­экспертная
рада па манументальным ма­
стацтве  пры  Мiнiстэрстве
культуры Рэспублiкi Беларусь
зацвердзiла праект помнiка
Сапегу, якi плануецца ўсталя­
ваць  у  Слонiме  —  горадзе,
дзе той доўгi час займаў па­
саду старасты. Аўтар помніка
— вядомы беларускі скульп­
тар Іван Міско.

Паводле ініцыятывы Тава­
рыства беларускай мовы, Та­
варыства беларускай школы,
грамадскага Фонда імя Льва
Сапегі і іншых недзяржаўных
арганізацыяў у навучальных
установах прайшлі лекцыі  і
семінары, прысвечаныя юбі­
лею. У Нясвіжы новая вуліца
атрымае імя Сапегі. Вывуча­
ецца такая ж магчымасць і ў
Мінску.

Афіцыйная газета “Звязда”
прысвяціла даце некалькі ма­
тэрыялаў, у адным з якіх па­
даецца біяграфія канцлера.
“Леў  Іванавіч  Сапега
нарадзiўся ў вёсцы Астроўна
Вiцебскага павета  (цяпер у
Бешанковiцкiм раёне). Атры­
маў выдатную адукацыю, сва­
бодна  валодаў  пяццю
замежнымi  мовамi.  Быў
пiсарам вялiкiм ВКЛ (1581—

1585), падканцлерам (1585—
1589)  i  канцлерам  ВКЛ
(1589—1623), потым ваяво­
дам вiленскiм  i адначасова
гетманам вялiкiм... Леў Сапега
—  адзiн  са  стваральнiкаў
Трыбунала Вялiкага княства
Лiтоўскага — найвышэйшага
дзяржаўнага суда. Ён узна­
чальваў соймавую камiсiю па
падрыхтоўцы  Статута
Вялiкага княства Лiтоўскага
1588 г., адрэдагаваў яго тэкст
i фiнансаваў яго выданне ў
вiленскай  друкарнi
Мамонiчаў. З 1589 г. як канц­
лер стаў кiраўнiком знешняй
i ўнутранай палiтыкi ВКЛ.

У сваёй палiтыцы Леў Са­
пега адстойваў суверэнiтэт
ВКЛ у складзе федэратыўнай
Рэчы Паспалiтай. Садзейнiчаў
развiццю  беларускага
кнiгадрукавання”.

Цікава, што Аляксандр Лу­
кашэнка на пачатку свайго
праўлення  у  адным  з  сваіх
выступаў згадаў “таварыша
Сапегу“. Гэты факт лёг у асно­
ву сатырычнай “Балады пра
таварыша Сапегу” папуляр­
нага барда Віктара Шалкеві­
ча.  Герой  песні  “заплакаў  і
ціха паехаў у Дразды”. Цяпер
вялікі канцлер усё ж вяртаец­
ца ў Беларусь?

Але як гэта сумясціць з па­
ранейшаму грэблівым стаў­
леннем уладаў да беларускай
мовы, яе ўціскам?

Канцлер Вялікага Княства Літоўскага Леў Сапега. Сучасная
гравюра.

ЧАМУ ЎЛАДЫ ПРАЦЯГВАЮЦЬ
УЦІСК БЕЛАРУСКАЙ МОВЫ?
УЛАДЗІМІР НЯКЛЯЕЎ, ПАЭТ:

“СВЯДОМАСЦЬ ЧЫНОЎНІКАЎ
АБСАЛЮТНА РАСІЙСКАЯ”

Таму што ўкладзена ў галаву, перш за ўсё Аляксандру Лу­
кашэнку, што ўсё нацыянальнае толькі замінае крочыць да
будучыні. Ён насамрэч так думае і назад вяртацца не збіраец­
ца. І гэты працэс пайшоў па ўсёй вертыкалі. Такога ў нас яшчэ
не было, каб людзі ніякавата пачуваліся на вуліцах з­за бела­
рускай мовы. І прычына тут – не пазіцыя аднаго чалавека. На­
ват у савецкіх чыноўнікаў, якія яшчэ заставаліся ў апараце,
калі прыйшоў Лукашэнка, было хаця б фармальнае ўсведам­
ленне, што павінна быць нешта нацыянальнае. Тое ж бела­
рускамоўнае БТ, напрыклад. А ў сённяшняга чынавенства і
гэтага няма ў галаве. Традыцыя падтрымліваць дзяржаўную
беларушчыну знікла, свядомасць іх абсалютна расійская, яны
ўжо праз пакаленне адарваныя ад зямлі і бацькоўскай вёскі.
Яны выраслі ў горадзе, у якім няма аніякай культуры. За не­
шта ж трэба зачапіцца. Не ведаючы ні беларускай гісторыі, ні
беларускай літаратуры, ні беларускай музыкі, яны ўяўляюць
Беларусь толькі часткай расійскага абсягу.

ВАСІЛІНА, НАСТАЎНІЦА:

“ТАМУ ШТО БЕЛАРУСЫ
ГЭТА ДАЗВАЛЯЮЦЬ”

А таму што большасць беларусаў дазваляе ажыццяўляць
гэты ўціск. Колькім людзям у Беларусі сёння баліць лёс бела­
рускай мовы? Тысячы, дзесяці тысячам? А астатнія што, цалкам
шчаслівыя і задаволеныя? Ну, дык і навошта дзеля тых дзесяці
тысяч нешта мяняць? Мне нават здаецца, што лепш было б,
каб улады праводзілі сапраўдную русіфікацыю. Як пры цары.
Выкінулі мову са школы, з радыё, з шыльдаў. Можа, тады б у
народзе абудзіўся нацыянальны гонар?

РЫГОР СІТНІЦА, МАСТАК:

“ЯНЫ НЕ МОГУЦЬ ПАМЯНЯЦЬ
СВАЮ ПРЫРОДУ”

Шарыкаў не можа любіць культуру. А мова – гэта культу­
ра, гэта адукацыя. А Шарыкаў не любіць адукаваных людзей.
Ён ненавідзіць носьбітаў гэтай адукацыі і культуры. Таму ў
нас іначай і быць не магло. Бо, каб чыноўнікі пачалі шана­
ваць мову, павінна змяніцца прырода гэтай улады. А яны ж
не могуць памяняцца.

БАРЫС, СТУДЭНТ:

“ГОРАЙ НЕ СТАНЕ”
Хай лепш працягваюць “разгаварываць” на сваім “языку”. У

іх гэта вельмі натуральна атрымліваецца. Бо беларусізацыя з
іхняй ініцыятывы будзе поўнай прафанацыяй. Мова даўно ў
заняпадзе, ад 17­га стагоддзя, так што пры гэтых горай не
стане. А там прыйдуць іншыя людзі.

УЛАДЗІМІР МАЦКЕВІЧ, ФІЛОСАФ:

“ЦУРАЮЦЦА ІНСТЫНКТЫЎНА”
Уціск працягваецца з некалькіх прычынаў. Першая – гэта

інерцыя русіфікатарскай палітыкі, распачатай яшчэ пры Замя­
таліне. Яна была выгадная рэжыму ў той час, калі  існавалі

магчымасці інкарпарацыі Беларусі ў Расію. Пасля таго, як гэ­
тыя магчымасці сталі цалкам ілюзорнымі, актуальнасць уціс­
ку беларускай мовы нібыта прапала. Але ж інерцыя застала­
ся. Другая прычына ў тым, што нацыянальная мова з’яўляец­
ца падставай і для нацыянальнага мыслення. Тады як рас­
ійская мова тут заражаная скажоным сэнсам – сацыялістыч­
ным, які сёння выкарыстоўваецца ў дзяржаўнай ідэалогіі. Тая
разнавіднасць расійскай мовы, якой карыстаюцца ў Беларусі,
прыстасаваная да таго, каб несці гэтую ідэалогію. А на сучас­
най беларускай мове яна непрымальная. Сама мова супярэ­
чыць гэтай ідэалогіі. Напэўна, самі  ідэолагі гэтага нават не
ўсведамляюць, але ж яны інстынктыўна цураюцца беларускай
мовы, як мовы сапраўднай, існай.

ТАЦЯНА, ХАТНЯЯ ГАСПАДЫНЯ:

“КІРАЎНІК НЕ ПАМЫЛЯЕЦЦА”
Таму, што галоўны кіраўнік ніколі не памыляецца А каб ас­

лабіць уціск, трэба ж прызнаць сваю памылку. Прычым прыз­
наць яе публічна. Сказаць, што не толькі дзве вялікія мовы –
расійская і англійская –  ёсць у свеце. Прызнаць, што ніякага
дзвюхмоўя у нас няма і на ўспаміне. Самому загаварыць на
беларускай мове. Але ж такое пакаянне ў ягоных вачах, на­
пэўна, было б праяваю слабасці. Таму, пакуль Лукашэнка буд­
зе наверсе, не зменіцца нічога.

ВІНЦУК ВЯЧОРКА, ЛІДЭР БНФ:

“ЗМЕНАЎ НЕ АДБЫЛОСЯ”
Тут ёсць дзве матывацыі. Сам Лукашэнка, маючы комплекс

вясковага хлопца, якому трэба было пераадольваць сваю вяс­
ковасць, яго не пераадолеў. Па­другое, уся палітычная схема
апошняга дзесяцігоддзя будавалася на тым, што Беларусь
ёсць стартавым палігонам Лукашэнкі для далейшай кар’еры ў
палітычнай прасторы Расіі. Нягледзячы на шырокае ўжыван­
не слова “незалежнасць” цягам апошняга году, у гэтым сэнсе
прынцыповых зменаў яшчэ не адбылося. Ёсць вельмі інтэнсі­
ўныя кантакты з расійскімі радыкальнымі імперыялістамі  і
шавіністамі. І якая тут беларуская мова? Беларуская мова буд­
зе перашкаджаць гэтым кантактам.

АЛЕГ ТРУСАЎ,
СТАРШЫНЯ ТАВАРЫСТВА БЕЛАРУСКАЙ МОВЫ:

“РАНЕЙШАГА ІМПЭТУ
Ў ІХ УЖО НЯМА”

Тут прычына прагматычная. Бо ўлады спадзяюцца на тое,
што Расія ім за гэта падкіне пару мільярдаў. А калі ўпэўняц­
ца, што ад Расіі больш нічога не будзе, тады спыняць уціск. За
што давалі расейцы крэдыты гэтыя 12 гадоў? За поўны ўціск
беларушчыны. Спадзяваліся, што шасцю губернямі беларусы
прыйдуць. А яны не ідуць. І мову да канца не знішчылі. Але
зараз гэты ўціск   набывае іншыя формы. Калі нешта людзі
папросяць, то яны нешта па­беларуску  і зробяць. Нейкія
дробныя саступкі. Ім трэба паказваць братняй Расіі, што толькі
яны трымаюць тут фронт. Бо калі іх не будзе, тут будзе, як у
Эстоніі. Але такога імпэту, як раней, ужо няма. Бо чыноўнікі
ўжо маладыя. Старыя, савецкія, якія ціснулі мову па палітыч­
ных перакананнях, даўно на пенсіі. Сённяшняе чынавенства
ўсё цудоўна разумее. Гэта дзеці перабудовы, мову яны веда­
юць. Таму і ціск аслабеў. Бо яны без загаду нічога не робяць.
Ініцыятывы, як іх папярэднікі, яны не праяўляюць. А дзе мо­
гуць, там трохі і дапамагаюць.

ЗА АРТЫКУЛ НА САЙЦЕ –
КРЫМІНАЛЬНЫ АРТЫКУЛ

Мінская  пракуратура
арыштавала Андрэя Клімава
па абвінавачанні ў закліках
да  звяржэння  дзяржаўнага
ладу. Падставай для крымі­
нальнай справы стаў артыкул
Клімава,  апублікаваны  не­
калькі тыдняў таму на сайце
Аб’яднанай  грамадзянскай
партыі. Палітыку пагражае да
трох  гадоў  зняволення.  Да
суду  яго  будуць  трымаць  у
следчым ізалятары на вуліцы
Валадарскага.

Клімаў паспеў патэлефана­
ваць на Радыё Свабода з каб­
інета следчага Анатоля Гаду­
на й паведаміць пра арышт.

Паводле словаў Клімава,
аб  тым,  што  супраць  яго
ўзбуджаная  крымінальная

справа, ён прачытаў на сайце
РС  і пайшоў у пракуратуру,
каб высветліць абставіны. Ад­
туль ён быў адпраўлены ад­
разу за краты.

У 1996­м годзе прадпры­
мальнік  Андрэй  Клімаў  ак­
тыўна  выступаў  у  Вярхоў­
ным савеце за імпічмент прэ­
зідэнта. У 1998­м ён быў пака­
раны  турэмным  зняволен­
нем за нібыта фінансавыя па­
рушэнні.  Выйшаў  на  волю
ўвесну 2002 году.

У 2005 годзе Клімаў атры­
маў 15 месяцаў “хімі” за арга­
нізацыю  вулічнай  акцыі  25
сакавіка, якая праходзіла пад
лозунгам адстаўкі Аляксанд­
ра Лукашэнкі.

Паводле РС

Андрэй Клімаў пасля вяртання з «хіміі». Мінск, 22 снежня
2006 году. Фота з архіву.

Прэзідэнт Украіны Віктар
Юшчанка, якога апошнім ча­
сам многія называлі слабым
палітыкам, паказаў сілу і рас­
пусціў парламент. Парламент
– дакладней, кааліцыя, у якой
большасць складае Партыя
рэгіёнаў, распускацца, нату­
ральна, не жадае. Урад Яну­
ковіча адмаўляецца выкон­
ваць указ прэзідэнта аб пра­
вядзенні датэрміновых выба­
раў 27 траўня.

“Бела­блакітныя” (колеры
сцягоў партыі рэгіёнаў) дэпу­
таты лічаць рашэнне некан­
стытуцыйным, бо ў дзейнай
Канстытуцыі  фармальна
няма тых падстаў для роспус­
ку, аб якіх гаворыць Юшчан­
ка.

Але гэта як паглядзець. 26
сакавіка 2006 году народ га­
ласаваў за партыі і блокі, на
падставе якіх былі сфармава­
ныя фракцыі. Менавіта фрак­
цыі,  паводле  Канстытуцыі,
складаюць  парламенцкую
большасць, якая, у сваю чар­
гу,  фармуе  ўрад.  Пануючая
кааліцыя ў складзе “рэгіяна­
лаў”, сацыялістаў і камуністаў
не  мела  абсалютнай  боль­

шасці. Але апошнім часам у
яе сталі перабягаць (і яўна не
бясплатна) усё больш дэпута­
таў ад апазіцыі – Блока Юлі
Цімашэнкі (БЮЦ) і прапрэзі­
дэнцкай  Нашай  Украіны.
Прыхільнікі Януковіча маглі
набраць неабходныя 300 га­
ласоў, каб змяніць Канстыту­
цыю на сваю карысць. Прэзі­
дэнт  у  сваім  указе  абвіна­
ваціў  дэпутатаў  кааліцыі  ў
тым,  што  яны  ігнаруюць
волю выбарцаў і займаюцца,
фактычна, палітычным мах­

лярствам, спрабуюць у абы­
ход прэзідэнта, шляхам пры­
няцця  нелегітымных  зако­
наў, перадаць усю ўладу Каб­
інету міністраў.

Абодва бакі апелююць да
Канстытуцыйнага суду. Але
ясна, што нават калі суддзям
хутка  ўдасца  прыйсці  да
агульнага рашэння, апошняе
слова будзе не за  ім, але за
палітыкамі. Залежыць ад таго,
каго больш падтрымаюць –
Януковіча  ці  Юшчанку  з
Цімашэнкай.

Расійскае тэлебачанне, а
ўслед і беларускае, як заўсё­
ды раней, на баку Януковіча.
Калі верыць гэтым тэлекана­
лам, ва Ўкраіне ледзь не раз­
гараецца грамадзянская вай­
на. Насамрэч, на вуліцах до­
сыць спакойна.

Прыхільнікі Януковіча вы­
ставілі  намёты  ля  будынка
Рады.  (Пасля таго, як спіке­
рам стаў лідэр сацыялістаў
Мароз, які падчас “аранжавай
рэвалюцыі” быў на баку Юш­
чанкі, парламент у народзе
пачалі называць зРадай. Што
па­ўкраінску азначае “здра­
да”.)  Гэта  выглядае  крыху

смешна, як пародыя на Май­
дан.

А  браць  Раду  штурмам,
альбо  выводзіць  войскі  на
вуліцы Кіева ніхто не збіра­
ецца. У краіне захоўваецца
дэмакратыя. Адзіны і найлеп­
шы спосаб вырашэння палі­
тычнага канфлікту ў дэмак­
ратычнай дзяржаве – выба­
ры, у тым ліку датэрміновыя.

Цікавы погляд выказаў у
рэпартажы з Кіева журналіст
польскага тэлебачання. Па­
водле яго словаў, Партыя рэ­
гіёнаў  –  гэта  ўсяго  толькі
надбудова, “дах” для самай
буйной  у  краіне  данецкай
бізнес­групоўкі. А бізнес не
зацікаўлены ў вулічных бес­
парадках і зацягванні канфл­
ікту. Так што пасля некатора­
га “бадання” Януковіч і кам­
панія, хутчэй за ўсё, пагод­
зяцца на выбары. Хто б на іх
не  перамог,  сацыялісты  ў
новы парламент, верагодна,
ужо не патрапяць.  І ў гэтым
будзе  галоўны  маральны
ўрок палітычных падзеяў ва
Ўкраіне. Здраднікам не дару­
юць.

Аглядальнік

“АРАНЖАВЫЯ” СУПРАЦЬ
“БЕЛА-БЛАКІТНЫХ”

Суседзі

belzahaba. com

НЕЗАЛЕЖНАСЦЬ
МІНУС МОВА = ЛУКАШЭНКА
БЕЛАРУСКАЯ НАЦЫЯ ЗАСТАЕЦЦА Ў ПАДВЕШНЫМ СТАНЕ

Навошта ўлады працягва­
юць  уціскаць  родную  мову
пасля таго, як прызналі, што
незалежнасць краіны – каш­
тоўная рэч? Здавалася б, не­
залежнасць толькі ўзмацня­
ецца ад таго, што мы – сама­
стойны народ са сваёй куль­
турай,  гісторыяй  і  мовай.
Здавалася б, пусці беларуш­
чыну на экраны,  і ўвесь на­
род прасякнецца праўдзівай
любоўю  да  сваёй  краіны,  а
пусці ў школы – вырасце но­
вае  пакаленне  сапраўдных
патрыётаў Беларусі, гатовых
свядома бараніць незалеж­
насць у цяжкую хвіліну, а ў
хвіліну звычайную, прынамсі,
купляць беларускае і выраб­
ляць беларускае, не горшае
за  польскае,  нямецкае  ці
іншае якое. А наколькі б вы­
рас прэстыж Беларусі ў све­
це! Глядзіце, Беларусь, аказ­
ваецца, нармальная краіна з
нармальным народам, а нія­
кая не сатэлітная тэрыторыя
Расіі, населеная саўком.

Але гэта нам толькі здало­
ся, бо па­ранейшаму для род­
най мовы школа ці дзяржаў­
ная  ўстанова  ці  армія  –  на
замку. А апошнія прафесій­
ныя  асяродкі  беларускай
культуры з багатымі трады­
цыямі  –  будзь  гэта  Саюз
пісьменнікаў  ці  Інстытут
гісторыі Акадэміі навук – да­
біваюцца “да ручкі” і заганя­
юцца ў падполле.

Чаму? Гэта ж элементарна
нявыгадна  для  нацыяналь­
ных  інтарэсаў  незалежнай
краіны!

Вы кажаце, прычына ў вяс­
ковых комплексах і паталагі­
чнай  беларусафобіі  Лука­
шэнкі?  Ці  ў  тым,  што  Бела­
русь яе ўладамі па­ранейша­
му  разглядаецца  як  плац­
дарм для паходу яго на мас­
коўскі трон? Вы кажаце, што
сфармавалася пакаленне чы­
ноўнікаў з адмерлым нацыя­

нальным пачуццём, бо яны
ўжо  –  дзеці  вуліц,  а  не  ся­
лянскіх  гоняў  ды  сенажа­
цяў?..

На маю думку, такія тлума­
чэнні ўзыходзяць да ірацыя­
нальных  матываў,  а  таму
нічога па сутнасці не тлума­
чаць. Між тым, мы не адной­
чы пераконваліся, што палі­
тыка сённяшніх уладаў зусім
прагматычная і кіруецца не
тым, ці папала камусьці ляй­
чына пад хвост, а напрацоў­
камі аналітычных цэнтраў, у
якіх  адукаваныя  і  крэатыў­
ныя дарадцы за харошы за­
робак  мадэлююць  кожную
драбніцу  дзейнасці  Лука­
шэнкі з улікам таго, калі, як і
ў які бок яго “панясе”. Калі ў
прэзідэнцкай ахове служыць
тысяча адборных вартаўні­
коў,  дык  няўжо  ж  у  ягоных
аналітычных  цэнтрах  не
можа сядзець тысяча адбор­
ных піар­менеджэраў? І што
ім да таго, ці ёсць у яго ней­
кія  комплексы  ці  не.  Усё
мусіць  быць  пастаўлена  на
службу галоўнай задачы.

І вось тут самае цікавае –
якая  яна,  галоўная  задача?
Думаецца, абсалютна прагма­
тычная. Не веру, што Лука­
шэнкавы    дарадцы  кураць
траву  і  нашэптваюць  босу
свае відзежы. Задача адна  і
яна  элементарная,  як  цвік.
Захаваць уладу за гэтым кан­
крэтным  чалавекам.  Нату­
ральна, незалежнасць тут –
выдатны інструмент, які даз­
валяе  ўхіліцца  ад  таго,  каб
патрапіць у хітраспляценні
крамлёўскіх  інтрыг  і незаў­
важна загінуць ад якога­не­
будзь  палонія,  патрапіць  у
турму  ці  як  там  яшчэ  “раз­
біраюцца” са “сваімі”. А тут ты
быццам і не свой, а незалеж­
ны. І можаш раскашаваць на
ўласнай тэрыторыі.

Беларуская нацыя заста­
ецца ў недааформленым, не­

давершаным,  падвешаным
стане. Гэта нешта сярэдняе,
складзенае  з  фрагментаў
уласна беларускай нацыі, саў­
ка  і  спажывецкага  грамад­
ства. Даць беларусам мову –
гэта значыць, даць дааформ­
іцца  ў  паўнавартасную  на­
цыю,  стаць  нічым  не  гор­
шымі за іншых. Але калі б на­
цыя такой стала і адчула сваё
адзінства і сваю сілу, ці стала
б  яна  цярпець  Лукашэнку?
Уявіце сабе нашага кіраўніка
з яго свабодай слова, з яго
выбарамі  і  зніклымі  канку­
рэнтамі на пасадзе прэзідэн­
та любой  іншай цывілізава­
най краіны. Не ўяўляецца.

Адзін плюс адзін дае два.
Незалежнасць плюс мова –
гэта  Беларусь.  А  незалеж­
насць  мінус  мова  –  гэта  і
ёсць цяперашняя ўлада. Для
краіны, нацыі і будучыні яна:
адзін мінус адзін = нуль.

Паводле прагнозаў астро­
лага Глобы Лукашэнка будзе
кіраваць яшчэ вельмі доўга.
Ну, колькі гэта можа быць?
20­30  гадоў.  Калі,  вядома,
генная  інжынерыя  і  клана­
ванне  не  дазволяць  яму
жыць вечна. За гэты час мож­
на  яшчэ  не  аднойчы  выс­
тупіць з паходам на Крэмль –
у новых гістарычных умовах.
Ідэя фікс – яна таму так і на­
зываецца, што калі ты паабя­
цаў народу аднавіць СССР, то
нават  праз  дзясяткі  гадоў,
калі ўжо выраслі пакаленні,
якія  пра  СССР  і  не  чулі,  ты
будзеш  упарта  аднаўляць
СССР.

Галоўнае,  што  ані  неза­
лежнасць Беларусі за гэтыя
20­30  гадоў  не  ўмацуецца,
ані мова, культура, нацыя не
адчуюць сябе паўнавартас­
нымі. А вось дэградаваць –
могуць. Нават больш даклад­
на – павінны. І тады нікога не
здзівіць  прыход  праз  20
гадоў на кіраўнічую пасаду

спачатку сына, пасля ўнука.
Не  здзівіць  і  фантастычнае
падабенства  грамадскага
ладу ў нашай любай Беларусі
да паўночнакарэйскага.

Разуменне палітыкі Лука­
шэнкі ў дачыненні да мовы
як прагматычнай не пакідае
ніякіх спадзеваў, што гэтая
ўлада “беларусізуецца”. Дзя­
куй  ёй  хоць  бы  за  яе  неза­
лежніцкую рыторыку. Пады­
маць побач і насуперак ула­
дам  культуру  і  мову  нацыі
будзе не Лукашэнка, а нехта
іншы. Напрыклад, дэмакра­
тычны  рух.  20  гадоў  таму
гэты рух і сам падняўся з ба­
рацьбы за мову, культуру  і
помнікі гісторыі.

Можа  здарыцца  і  так,  як
гэта адбываецца сёння, калі
асветай  нацыі,  яе  мовай,
культурай і гісторыяй магіст­
ральна не займаецца ніхто.
Тады  праз  дваццаць  гадоў
мы атрымаем ужо не чыноў­
нікаў, а цэлыя пакаленні бе­
ларусаў з адмерлым нацыя­
нальным пачуццём. Незалеж­
насць Беларусі стане пустым
гукам, разменнай манеткай у
кішэні  дыктатара,  больш
нікому ў гэтай краіне не пат­
рэбнай.

Напэўна, якраз гэты сцэ­
нар для беларушчыны і рас­
працаваны  ў  аналітычных
цэнтрах Лукашэнкі, які не ад­
нойчы заяўляў пра жаданне
зрабіць свой працэс незва­
ротным. Гэта значыць, пры­
весці ўсе нацыянальныя ад­
метнасці пад “нуль”. 12 гадоў
ягонага кіравання перакон­
ваюць, што так яно  і будзе.
Будзе  ў  тым  выпадку,  калі
альтэрнатыўная Лукашэнку
сіла будзе займацца толькі ім
і толькі сабою, а не мовай, ас­
ветай і гадаваннем беларус­
кае нацыі.

Алесь Кебік

“ХАРОШАЕ ПАГАДНЕННЕ” З РАСІЯЙ
НЕ ПАСПЕЛІ ЎЗЯЦЦА ЗА ЦУКАР, ЯК УЗНІКЛІ ПРАБЛЕМЫ З МЯСАМ

Падзеі 25 сакавіка адсунулі
на  другі  план  новае  пагад­
ненне аб развіцці гандлёва­
эканамічнага супрацоўніцт­
ва паміж Беларуссю і Расіяй,
падпісанае  напярэдадні  ў
Мінску.

Афіцыйныя  ўлады  пада­
юць гэты дакумент як узаема­
карысны.  Абодва  бакі  зноў
загаварылі аб развіцці бела­
руска­расійскай інтэграцыі і
стварэнні “мытнага саюзу”.

На БТ і беларускае радыё
зноў пачала вяртацца саюзн­
іцкая рыторыка. А 2 красаві­
ка (адразу пасля Дня дурня)
ў Мінску з помпай адзначылі
Дзень  яднання  Беларусі  і
Расіі.  Паведамлялася,  што
Пуцін нават павіншаваў з гэ­
тым святам Лукашэнку па тэ­
лефоне. А нязменны сакра­
тар так званай саюзнай дзяр­
жавы Беларусі  і Расіі Павел
Барадзін  заявіў,  што
кіраўнікі  дзяржаваў  даўно
памірыліся і гутараць між са­
бой праз тэлефон ледзь не
штовечар. Праўда, чамусьці
гэты факт захоўваецца ў глы­
бокім сакрэце.

Аднак, калі гаварыць сур’­
ёзна, названы дакумент зас­
лугоўвае ўвагі. Бо  прааналі­
заваўшы яго, можна зрабіць
выснову: ці сапраўды гэтае
пагадненне  карыснае  для
абодвух бакоў? Ці Беларусь
усё­ткі засталася ў пройгры­
шы?

Паводле заяваў расійскага
прэм’ера Міхаіла Фрадкова і
кіраўніка беларускага ўраду
Сяргея Сідорскага, новае па­
гадненне  «дазволіць  зняць
абмежаванні  ва  ўзаемным
гандлі для больш свабоднага
доступу тавараў дзвюх краі­
наў  на  рынкі  адна  адной”.
Фрадкоў выказаў аптымізм
што да перспектываў далей­
шых інтэграцыйных зносінаў
Расіі і Беларусі. А Сідорскі на­
зваў дакумент рэальным вы­
хадам  на  “адзіны  мытны
саюз”.

Здавалася б, падпісанне гэ­
тага  пагаднення  павінна
было зняць напружанасць у
тых самых гандлёва­эканамі­
чных стасунках, якая ўзнікла
ў апошнія месяцы.

Але  насамрэч  праблемы
ўзніклі яшчэ падчас падрых­
тоўкі пагаднення. І яны ніку­
ды  не  зніклі  пасля.  Бо  гэты
дакумент адназначна не нясе
выгады для Беларусі.

Аб намеры падпісаць двух­
баковае міжурадавае пагад­
ненне стала вядома яшчэ на
самым пачатку вясны. Тады
Сяргей Сідорскі заявіў  , што
гэта можа быць зроблена на
пасяджэнні саюзнага Савету
міністраў  23  сакавіка  ў
Мінску.  «Сёння  пытанне
стаіць аб тым, каб падпісаць
харошае  пагадненне,  якое
зняло б усе праблемы бела­
руска­расійскіх эканамічных
адносінаў”, — заявіў тады бе­
ларускі прэм’ер.

Для Беларусі такое пагад­
ненне сапраўды было скрай­
не неабходным – пасля на­
пружанай  зімы  колькасць
праблем у адносінах з Расіяй
не зменшылася. Напрыклад, у
Беларусі з­за абмежаванняў
на ўвоз цукру ў Расію, спыні­
ліся ўсе цукровыя заводы. А
Расія так і не спыніла квотаў
на пастаўкі цукру.

Беларуская  дэлегацыя
выправілася ў Маскву дзеля
вырашэння гэтага ды іншых,
не менш казытлівых пытан­
няў.  Планавалася,  што  ўсе
праблемы будуць урэгулява­

ныя да 23­га сакавіка.
І раптам 21 сакавіка стала

вядома, што падпісанне па­
гаднення  сарванае.  Адказ­
насць за зрыў Масква ўскла­
ла на Беларусь. Міністр эка­
намічнага развіцця РФ Гер­
ман  Грэф  і  віцэ­прэм’ер  РБ
Андрэй Кабякоў адклалі пад­
пісанне  міжурадавага пагад­
нення  пасля  таго,  як  бела­
рускі бок прапанаваў унесці
ва ўжо ўзгоднены праект шэ­
раг сур’ёзных зменаў.

Але 23­га дакумент усё ж
быў падпісаны. Выглядае, што
Расія ўлучыла некаторыя да­
датковыя рычагі ўплыву і за
два дні  “праціснула” падпі­
санне  дакумента.  Толькі
ніякіх саступак урад РБ не да­
могся. Хутчэй, наадварот –
пагадненне для нашай краі­
ны можна лічыць пройгрыш­
ным.

Калі вывучаць яго ўважлі­
ва, узнікае вельмі шмат пы­
танняў. Беларусь саступіла
Расіі такія прывабныя кавалкі
рынку, як піўны, пагадзіўшы­
ся  зняць  абмежаванні  на
ўвоз расійскага піва з 1 сака­
віка, альбо тытунёвы, зняўшы
квоты на ўвоз расійскіх цы­
гарэт. Акрамя таго, Беларусь
пагадзілася да 1 ліпеня скаса­
ваць таксама абмежаванні на
ўвоз рыбы і морапрадуктаў з

Расіі.
У той самы час Беларусь

добраахвотна  абмежавала
сама сябе ў пастаўках у Расію
свайго цукру, адмовілася ад
патрабавання захоўваць рас­
ійскія тавары на складах ча­
совага захавання і ад патра­
бавання да беларускіх прадп­
рыемстваў купляць сельгас­
тэхніку толькі ў беларускіх
вытворцаў.

Нарэшце,  беларускі  бок
пайшоў на скасаванне дадат­
ковага збору за праезд па тэ­
рыторыі Беларусі грузавых
аўтамабіляў і аўтобусаў, якія
належаць расійскім фірмам.

Падараваць  расейцам
фактычна цэлы рынак піва  і
тытуню – гэта вельмі значная
саступка. А што ж Беларусь
атрымала ўзамен?

Ды амаль нічога. Расійскі
бок пагадзіўся скасаваць ад
15 траўня 2007 году плату за
рэгістрацыю  беларускіх
транспартных сродкаў пры
ўездзе на тэрыторыю РФ. А
таксама  на  ўзгадненне  (!)
умоваў  збірання  ўскосных
падаткаў  пры  экспарце  і
імпарце тавараў паміж дзвю­
ма краінамі..

І гэта ўсё. Беларускія спа­
жыўцы ад гэтага пагаднення,
мабыць, і выйгралі. (Змогуць
піць больш таннае расійскае
піва, напрыклад). Але бела­
рускія вытворцы – прайгралі.

Але ж  і пасля падпісання
пагаднення іншыя праблемы
засталіся. Днямі кіраўнік Рос­
сельгаснагляду Сяргей Данк­
верт заявіў аб рашэнні рас­
ійскага боку дазволіць пас­
таўкі мяса  і мясных прадук­
таў толькі з тых прадпрыем­
стваў,  якія  атэстуюць  рас­
ійскія ветэрынары. Не паспелі
ачомацца пасля цукрова­цу­
керачнай  вайны,  як  чарга
дайшла да мяса. І гэта Сяргей
Сідорскі называе “харошым
пагадненнем”?

У выніку, як бачым, няглед­
зячы на бадзёрыя заявы чы­
ноўнікаў і клятвы кіраўніцтва
ў братэрскай дружбе наро­
даў, улады РБ адступаюць у
дачыненнях з РФ па ўсіх на­
кірунках.

Алег Ман

Мінск, праспект Незалежнасці, фота з архіву.

Як робяцца хваліЛЮБЛЮ Я РАДЫЁ СВАБОДА

СаюздрукКАМП’ЮТЭРЫ ДЛЯ КНЫРОЎ
АЛЬБО ПРА “СВАБОДУ ДЫХАЦЬ І ВЫКАЗВАЦЬ ДУМКІ”

АЛЬБО СУМНА БЕЗ “КВАДРАКОЛЫ”

Пра палітычны крызіс, які
набірае  моцы  ва  Ўкраіне,
шчыра кажучы, чакаў ад “Со­
ветской Белоруссии» якога­
небудзь з’едлівага фельетон­
чыка. Замест гэтага “СБ” узя­
ла інтэрв’ю ў кіраўніка аддзе­
ла палітыкі газеты “Голас Ук­
раіны” Ўладзіміра Каралюка.
Вось што паведаміў кіеўскі
журналіст чытачам прэзідэн­
цкай газеты:

«Сторонники кабмина на-
чали в-открытую перемани-
вать депутатов из пропрези-
дентской фракции и формиро-
вать конституционное боль-
шинство. А большинство, в
свою очередь, нужно для того,
что бы внести изменения в
Конституцию, в частности
об избрании президента в пар-
ламенте. Конечно, терпение
президента лопнуло. На мой
взгляд, вина за нынешний кри-
зис полностью ложится на
правящую коалицию, которая
не скрывала своих намерений
существенно урезать полно-
мочия президента. Нельзя ни-
кого загонять в угол.

…Мы не хотим жить под
ярмом. Мы хотим свободно
дышать, свободно высказы-
вать свои мысли. В любом слу-
чае люди ведут себя спокойно.
Я утром ехал на работу, на-
блюдал за людьми – ни торже-
ства, ни трагизма на лицах не
видел. Более того, нами была
подмечена очень интересная
тенденция. Когда в прошлом

году отправили правитель-
ство Еханурова в отставку, а
новое еще не действовало, эко-
номика росла быстрее, чем
когда –либо».

Проста нейкая  ідэалагіч­
ная дыверсія. Што ні слова –
то ўдар. І па маскоўскіх кана­
лах, з якіх вынікае, што Май­
дан захапілі рэгіяналы.  І па
афіцыйных мінскіх рупарах
прапаганды, якія культыву­
юць міф, быццам з­за «палі­
тычнага гармідару» эканомі­
ка Ўкраіны даўно спынілася ў
развіцці.  Хочацца  верыць,
што жаданне «свабодна ды­
хаць і выказваць думкі» ў чы­
тачоў «СБ» таксама яшчэ не
прапала…

“Жылібер  вяртаецца  ў
Гродна”. Так называецца ма­
тэрыял  у  газеце  “Звязда”,
прысвечаны задуме галоўна­
га скульптара горада Ўладзі­
міра Панцялеева запоўніць
прастору былога каралеўска­
га места каралеўскімі поста­
цямі.

“… Жан Эмануэль Жылiбер,
выдатны французскi вучоны-
натуралiст стварыў у Гродне
батанiчны сад, якi разам з
Лонданскiм i Пецярбургскiм
быў прылiчаны да найлепшых у
Еўропе. У 1778 годзе тут
налiчвалася 1500 вiдаў экза-
тычных раслiн. Гэта ён, пра-
фесар медыцыны кiраваў пер-
шай на тэрыторыi сучаснай
Беларусi каралеўскай меды-
цынскай акадэмiяй, выхаванцы

якой займалiся вырошчваннем
у батанiчным садзе лекавых
раслiн. Потым Жылiбер зала-
жыў таксама выдатныя
батанiчныя сады ў Вiльнi, у
французскiм Лiёне...

Iнiцыятарам стварэння
медыцынскай акадэмii быў
яшчэ адзiн знакамiты гродзе-
нец — палiтычны дзеяч, рэ-
фарматар гаспадаркi, мецэ-
нат культуры, гродзенскi
стараста Антонiй Тызенгаўз.
Уявiм сабе i гэту постаць у су-
часным горадзе, пэўна, на
плошчы Тызенгаўза.”

Проста зайздрасць бярэ,
што  можа  сабе  дазволіць
правінцыя, у адрозненне ад
сталіцы.  Колькі  помнікаў
гістарычным асобам паўстала
за гэты час у Беларусі. Еўфра­
сіння  Полацкая,  Напалеон
Орда, Антоні Тызенгаўз, граф
Румянцаў.  Не  сумняваюся,
што  хутка  ў  Полацку  ўзды­
мецца конны Ўсяслаў. Мінску
застаецца толькі марыць пра
бронзавых Манюшку ды Лу­
чыну.  Не  кажучы  пра  Калі­
ноўскага. Пакуль у правінцыі
паўстаюць рэальныя асобы, у
сталіцы плануюць каля рату­
шы ўсталяваць безаблічную
карэту  губернатара.  Ці  не
таго самага, які гэтую ратушу
і знішчыў?

А  намеснiк  старшынi
Камiтэта эканомiкi Мiнскага
аблвыканкама  Кузьма
Дзягiлеў распавядае ў “Звязд­
зе”  пра  новую  племянную

станцыю, якая пачала праца­
ваць  у  Нясвіжскім  раёне  і
куды  прывезлі  каштоўных
парсюкоў з Канады.

“Безумоўна, «канадцам» на
беларускай зямлi спадабаецца.
Умовы iх пражывання i ўтры-
мання лепшыя за пяцiзоркавы
гатэль. Асноўную частку
свайго жыцця пачынальнiкi но-
вага беларускага статка бу-
дуць праводзiць у дзвюх залах,
у асобных памяшканнях —
адзiночных «нумарах» з усiмi
магчымымi i нават
немагчымымi выгодамi. За
кнырамi будуць сачыць
iндывiдуальна, камп’ютарная
праграма кожны дзень складае
для кожнага, у залежнасцi ад
узросту i параметраў, рацы-
ён. Сучасная сiстэма высвят-
ляе ўсе зоаветэрынарныя па-
раметры стану здароўя адра-
зу ж у вальеры. Корм падаецца
па спецыяльным трубапра-
водзе ў кожны «нумар» паасоб-
ку. А на столi ўсталявана
сiстэма кандыцыянераў, якая
трымае пэўную тэмпературу i
рэжым вiльгацi”.

Не сумняюся, што, чытаю­
чы гэтыя радкі, не ў аднаго
калгасніка навернецца сляза.
Бо  ўмовы,  у  якіх  будуць
жыць  канадскія  парсюкі,
многім працаўнікам сяла на­
ват і не сніліся. Я пра вадап­
равод  з  каналізацыяй.  Пра
кандыцыянеры  маўчу.  Хай
імі насалоджваюцца свінні.

Алесь Канюціч

1 красавіка адзначылі мы
любімае свята – Дзень Смеху.
Хаця  ў  нашым  палітычным
жыцці кожны дзень здараюц­
ца смешныя выпадкі: то прэз­
ідэнт  павесяліць  якім  муд­
раслоўем  пра  Скарыну  ў
Піцеры,  то  апазіцыянеры
пачнуць лаяцца матам, але
добрага гумару ўсё ж такі не
хапае. І ўспомнілася мне доб­
рая перадачка – “Квадрако­
ла”, якая колісь выходзіла на
Радыё Рацыя. Які фантан ідэй
пырскаў з радыёпрыймача,
якія мілагучныя галасы лаш­

чылі наш слых, якія драма­
тычныя гісторыі разгортвалі­
ся  перад  намі...  Сумна  без
Даздрапермы Віленаўны, Ан­
геліны Нябёснай і  іншых вя­
сёлых  персанажаў  гэтай
праграмы. От было б добра,
каб “Квадракола” зноў загу­
чала на нашых хвалях. Ёсць
жа нямала сатырычных і гу­
марыстычных літаратурных
твораў,  якія  варта  агучыць
сёння. Напэўна, знойдзецца
нямала  аўтараў,  якія  захо­
чуць напісаць новыя творы.
Адзін такі неўміручы шэдэўр

аўтарства віленскага літара­
тара Сцяпана Дзінь­Дзілевіча
я  і хацеў бы прапанаваць у
сённяшнім  аглядзе.  Хоць  у
песні згадваецца толькі адна
радыёстанцыя, але яе можна
смела  адрасаваць  усім  на­
шым незалежным радзівам.

Люблю я Радыё Свабода,

З ім нарадзіўся я і рос,

З яго пазнаў нямала шчасця,

З яго пазнаў нямала слёз.

Люблю нашых карэспандэнтаў,

Яны паўсюль усунуць нос,

Яны ўсё так жывапісуюць,

Што ледзяніць душу мароз.

Люблю свабодну экспертызу,

Там як шампан ідэі пруць,

Там Лукашэнку праклінаюць,

А Пазьняку паклоны б’юць.

Люблю навіны і старыны,

Паэзья грэе мне душу,

Люблю агляд лістоў паслухаць,

Бо кожны дзень і сам пішу.

Усё ў тым радыю мне міла,

Люблю Свабоду я сваю,

Як з калыханкай засынаю,

Як з першым пеўнем устаю.

Сяржук Вітушка

НЕГІДЛІВЫЯ ЛЮДЗІ Невядомая
Беларусь

Стрэмкі
БРУД ПРЫЛІПАЕ НАЗАЎСЁДЫ

Фотафакт

5 красавіка  1944  году  ў
акупаваным немцамі Мінску
Беларуская  Цэнтральная
Рада прымае пастанову пра
ўтварэнне афіцэрскіх школ
Беларускай Краёвай Абаро­
ны. Папярэднічала гэтай пас­
танове згода немцаў выдаць
зброю  беларускім  нацыя­
нальным фармаванням. Пе­
рад тым такога дазволу кала­
баранты дамагаліся некалькі
гадоў. Для параўнання, у су­
седніх Літве і Ўкраіне немцы
дазволілі  ствараць  нацыя­
нальныя  збройныя  фарма­
ванні  на  год  раней.  Сярод
гісторыкаў існуе думка, што
калі б  і ў Беларусі стварыць
БКА дазволілі ў 1943­м, а не
44­м, колькасць ахвяраў ся­
род  мірнага  насельніцтва
магла быць нашмат меншай.

6 красавіка 1999 году рап­
тоўна  і загадкава пайшоў з
жыцця Генадзь Карпенка, бе­
ларускі навуковец і палітык,
які быў адным з наймацней­
шых супернікаў Аляксандра
Лукашэнкі. Памёр Карпенка
ад крывазліцця ў мозг. Мно­
гія  дагэтуль  перакананыя,
што  гэта  было  замоўленае
забойства.

8 кастрычніка 1882 году ў
Дзярэчыне  цяперашняга
Зэльвенскага раёну нарадзі­
ўся Іван Макей – чалавек ця­
пер ужо няіснай, а некалі да­
волі пашыранай у Беларусі
прафесіі. Ён быў народным
казачнікам.  Чарадзейныя
казкі Макея надрукаваныя ў
выданнях Акадэміі навук Бе­
ларусі, а таксама ў пераклад­
зе на нямецкую мову яны ў
1980­м годзе выйшлі кніжкаю
ў Берліне.

11 красавіка 1937 году па­
кінуў гэты свет беларускі па­
літык Зміцер Жылуновіч, вя­
домы таксама як пісьменнік
Цішка Гартны. Некалі Жылу­
новіч  быў  першым  кіраўні­
ком савецкага ўраду ў Бела­
русі. А калі надышлі часы ста­
лінскага генацыду, гэты пава­
жаны чалавек быў арыштава­
ны, сядзеў у Мінскай турме,
пасля быў пераведзены ў Ма­
гілёўскую вар’ятню, дзе яго
закатавалі да смерці.

Выпадкова падгледзеў, як
сусед шчыруе на сваім ага­
родзе. Старанна ўскапаў гле­
бу, а потым стаў паліваць бу­
дучыя грады нейкім вадкім
угнаеннем з вядра. Неўзаба­
ве высветлілася, што гэтую
“падкормку” ён чэрпае з ня­
геглай “шпакоўні”, якая тыр­
чыць побач на ягоным участ­
ку.

Што ж, двайная карысць –
і памідоры будуць буйныя ды
сакавітыя,  і суседзі­п’яніцы
будуць брыдзіцца красці.

Выгадна  быць  –  не­
гідлівым.

У  самым  пачатку  майго
жыцця  ў  Вільні  я  выпісваў
“ЛіМ”. Каб мець нейкую су­
вязь з Беларуссю ды ведаць,
што там новага ў культуры.

Газета была як газета, “ко­
лебалась с линией партии”,
аднак сяды­тады трапляліся
вартыя  ўвагі  тэксты.  Дый
пісьменнікі  друкаваліся  не
найгоршыя – ад Брыля да Ра­
занава.  І  славуты  артыкул
Пазьняка­Шмыгалёва пра Ку­
рапаты тады ж з’явіўся.

А стваральнік віленскага
клуба  “Сябрына”  Валянцін
Стэх прыдумаў просты спосаб
шукання “сваіх” – пайшоў на
паштамт і даведаўся адрасы
падпісчыкаў “ЛіМа”.

Так мы й пазнаёміліся, да­
рэчы.

Змяніліся часы, не той стаў
“ЛіМ”, і не выпісваю яго й не
чытаю. Толькі вось нядаўна
трапіліся  выпадкова  ў  рукі
некалькі  (НЕкалькі,  не
КОЛЬКІ!!!) разрозненых ну­
мароў  –  яшчэ  часоў  “выба­
раў” прэзідэнта РБ.

“Во  первых  строках”,  як
даўней пачыналі лісты – па­
лымяны пісьменніцкі заклік
падтрымаць на выбарах вя­
дома  каго.  Якраз  таго,  хто
ўсю гэту “літаратуру і мастац­
тва” “в гробу видел”.

А далей – усё нармальна,
будзённа – рэцэнзіі, вершы,
апавяданні. І не тое, каб зусім
невядомых або зусім бяздар­
ных.

І так – кожны нумар. Па­
маліліся на “ікону” – і працу­
ем.

Негідлівыя людзі.
Пагаварыў пра гэта з сяб­

рамі.  “Добра  нам  тут,  у
Вільні, а там – што ты хочаш,
у кожнага – сям’я, дзеці. На
хлеб трэба зарабляць”.

І што тут скажаш? Зводзіц­
ца, відаць, “поколение двор­
ников  и  сторожей”,  —  калі
людзі ішлі лепш у кацельныя
і качагаркі, каб жыць у згодзе
са сваім сумленнем.

Брыдзіліся грошай, зароб­
леных калабарацыяй.

Пісьменнік, мастак, — няз­
выклыя прафесіі. Тут не па­
мыеш рукі, як сантэхнік пас­
ля  рамонту  ўнітаза.  Бруд
прыліпае назаўсёды.

І вось што дзіўна – даўно
наступіла вясна, і не толькі ў
літаральным сэнсе.  І крыга­
ход ужо адбыўся,  і ад вяліз­
най ільдзіны засталася адна
апошняя  крыга,  кавалак
бруднага лёду, які раней ці
пазней непазбежна растане.

І што тады – “у сабакі ва­
чэй  пазычаць?”  Не  будуць.
Сваімі абыдуцца.  І апраўда­
юцца  –  тым  жа  “кавалкам
хлеба”, тым, што, маўляў, за­

хоўвалі традыцыі. А яшчэ ска­
жуць, што ўнутрана заўсёды
былі супраць. І на плошчу вы­
ходзілі 25 сакавіка. Праўда, па
старым стылі, і не Каліноўска­
га, а – Кастрычніцкую. І гнеў­
на  кулакі  сціскалі  –  у  кішэ­
нях.

А пра Каліноўскага – яны
напішуць. Таленавіта і прафе­
сійна. З рыфмай або верліб­
рам, у залежнасці ад моды.
Толькі многія чытаць гэтага
не будуць. З гідлівасці.

Так, “ЛіМ” я цяпер не чы­
таю. А вось суседнюю “сястру”
–  “Литературную  газету”  –
так.

Надта мне цікавая асоба
цяперашняга галоўнага рэ­
дактара Юрыя Палякова. Які
праславіўся  таленавітымі
аповесцямі пра брэжнеўскі
“застой” – пісаў востра, дасці­
пна, праўдзіва.

Дый цяпер ягоны талент
нікуды не дзеўся – чытаў яго­
ныя  артыкулы  пра  паэзію,
пра  стан  сучаснай  песні  –
ледзь не пад кожным словам
хочацца падпісацца.

І гэты самы чалавек рэда­
гуе газету, у якой брэжнеўскі
час падаецца як “залаты век”,
а “перабудова і крах СССР” –
як найвялікшая трагедыя.  І
друкуе аўтараў кола часопі­
саў  “Наш  современник”  і
«Молодая гвардия», якія сва­
ёй мярзотнасцю выдзяляліся
яшчэ ў савецкі час.

Проста  нейкі  Джэкіл  і
Хайд!

Вечная  катэгорыя  –  не­
гідлівыя людзі...

Алег Аблажэй

Пахаванне беларускіх лёт-
чыкаў, якія загінулі ў Самалі ў
выніку катастрофы ІЛ-76 аві-
якампаніі «Трансавіяэкспарт».
Мінск, 2 красавіка 2007 году.

Гэта быў ужо другі запар
самалёт гэтай кампаніі,
збіты ў сакавіку ў зоне, абвеш-
чанай ААН небяспечнай для па-
лётаў. У Самалі ідзе грамад-
зянская вайна — туды ўведзе-
ны афрыканскі міратворчы
кантынгент, але вялікую тэ-
рыторыю кантралююць паў-
станцы

Блакітны агеньчык

ПАДПІСКА НА СВАБОДУ

Пагаворым пра тое, чаго
нармальны глядач не любіць
больш за ўсё. Не, не пра праг­
раму “Панарама”, ці “Ў цэнт­
ры ўвагі”. Пра тэлерэкламу.
Канечне, і мне і вам даводзі­
лася бачыць, як пенсіянеры,
гледзячы на рэкламу якіх­не­
будзь тампонаў з крылцамі
падчас  любімага  серыялу,
плююцца, але ж канал не пе­
раключаюць.  А таму што без
яе беднаму тэлебачанню не
будзе чым плаціць за транс­
ляцыю матчаў Лігі чэмпіёнаў
альбо тых самых “мыльных
операў”. (Мыльнымі іх некалі
назвалі з­за таго, што транс­
ляцыя першых тэлесерыялаў
у  Амерыцы  перапынялася
рэкламай  пральнага  пара­
шку).

Пра  рэкламу  і  яе  ўзро­
вень сказана ўжо шмат усяго.
Але ёсць падстава вярнуцца
да размовы. Палата прадстаў­
нікоў прыняла ў другім чы­
танні “Закон аб рэкламе”. Па­
чынаючы з 1 студзеня 2008
году будзе прыпыненая рэк­
лама  тытунёвых  вырабаў.
Таксама забараняецца рэк­
лама  піва  ад  7­й  раніцы  да
20­й гадзіны вечара.

Мяне, як чалавека, які не
курыць, забарона рэкламы
цыгарэт  павінна  толькі  це­
шыць. А што тычыцца піва,
дык рэклама “Крыніцы” (гэта
калі  мужыкі  плешчуцца  ў
джакузі, а адтуль, з каламут­
най вады, вынырвае раптам

дзяўчына з куфлямі на пад­
носе), на мой погляд, здоль­
ная выклікаць у гледача ван­
іты. Так што чым меней та­
кой рэкламы – тым лепей.

Аматараў “Панарамы” ды
іншых грамадска­палітычных
перадач павінен ўзрадаваць
спіс  радыё­  і  тэлетрансля­
цыяў, якія забаронена пера­
пыняць рэкламай. Гэта выс­
тупы прэзідэнта, прэм’ер­мі­
ністра, кіраўнікоў абедзвюх
палат, трансляцыі сесіі Нацы­
янальнага  сходу,  дзяржаў­
ныя мерапрыемствы, (далей –
увага!  М.П.)  жалобныя  ды
іншыя  афіцыйныя  цыры­
моніі, а таксама рэлігійныя і
некаторыя дзіцячыя перада­
чы. Пра выступы кандыдатаў
у  прэзідэнты  ці  ў  дэпутаты
падчас выбарчых кампаніяў –
ані слова.

Рэклама не павінна будзе
перавышаць 20% агульнага
вяшчання на радыё і тэлеба­
чанні цягам сутак і 30% у так
званы прайм­тайм – ад 18­й

да 22­й гадзіны. Гэта значыць
–  агулам  не  больш  за  20
хвілінаў на гадзіну.

Працягласць жа рэклам­
ных ролікаў не павінна быць
больш за 4 хвіліны.

А цяпер падлічым. Рэкла­
му,  зразумела,  будуць
імкнуцца выкарыстаць па по­
ўнай праграме. Гэта значыць,
цягам гадзіны рэкламу нам
пакажуць  мінімум  пяць
разоў  па  чатыры  хвіліны,
альбо дваццаць разоў па ад­
ной. Што пнём аб саву, што
савой аб пень. Нават калі мы
будзем глядзець мастацкі шэ­
дэўр Хічкока, нам усё адно
будуць  перыядычна  паказ­
ваць крылцы ў самыя напру­
жаныя моманты сюжэту.

Могуць запярэчыць – не
хочаш, не глядзі. Глядзі спада­
рожнікавае TV, альбо кабель­
нае. Але ж адна справа, калі з
цябе  бяруць  абаненцкую
плату. І зусім іншая — калі ў
цябе дома стандартны набор
пяці беларускіх  і двух­трох

АЛЬБО ШТО ЦЯПЕР ГЛЯДЗЕЦЬ У ПРАЙМ-ТАЙМ?
расійскіх тэлеканалаў (насам­
рэч, сумесных, кшталту НТВ­
Беларусь).  І што самае ціка­
вае  –  усе  гэтыя  каналы,  як
быццам, дзяржаўныя. А зна­
чыць, існуюць, у першую чар­
гу, за кошт дзяржаўнага бюд­
жэту – то бок, на нашы з вамі
падаткі.  А  потым  ужо  –  за
кошт камерцыйнай рэкламы.
Хаця, калі падумаць, такога
на дзяржаўным тэлебачанні
ўвогуле не павінна быць, каб
не было спакусы зарабляць
“левыя грошы” ад рэклама­
даўцаў  –  за  права  паказу  ў
прайм­тайм, напрыклад.

Ну, а пакуль клопат дзяр­
жавы, за кошт якой існуе бе­
ларускае тэлебачанне, праяў­
ляецца ў тым, што ў вялікім
законапраекце няма ні слова
пра  беларускую  мову.  Пра
ахову грамадскай маралі ад
парнаграфіі ёсць. А пра аба­
рону нацыі  і яе культуры ад
гвалту – анічога.

Так што львіная доля рэк­
ламы  па­ранейшаму  будзе
выходзіць па­расійску.

На беларускай пакуль ад­
важваюцца  рэкламаваць
сваю прадукцыю толькі сус­
ветна  вядомыя  замежныя
фірмы – такія, як “Самсунг”
альбо “Тэфаль”. І рэклама ў іх
найбольш прыстойная. Дык
можа, яно й добра?

Максім Пешка

belzahaba. com


